
SIDANG JEMAAH YANG DIRAHMATI ALLAH,

Marilah kita bertakwa kepada Allah SWT dengan melaksanakan segala perintah-Nya dan
menjauhi segala larangan-Nya. Mudah-mudahan kehidupan kita sentiasa dinaungi rahmat
dan kasih sayang Allah SWT di dunia dan di akhirat. Pada hari yang penuh keberkatan

ini, khutbah akan membicarakan tajuk: “Pecutan Akhir Ramadan”.

Sebelum itu, saya ingin mengingatkan agar kita terus melakukan kawalan kendiri dengan
sebaiknya bagi mengelakkan terdedah kepada bahaya wabak penyakit kerana mencegah
itu lebih baik daripada mengubati. Bersempena keberadaan kita dalam Bulan Ramadan
ini, marilah kita mempertingkatkan amalan di samping bermunajat memohon kepada Allah

SWT supaya kita semua dihindari daripada sebarang bahaya dan kemudaratan.

SIDANG JEMAAH YANG DIRAHMATI ALLAH,

Hari ini, kita telah pun berada pada hari ke 20 Ramadan. Bererti berbaki lebih kurang 10
hari sahaja lagi Ramadan akan berlalu pergi meninggalkan kita. 10 terakhir Ramadan ini
merupakan waktu untuk kita lebih kuat menggandakan usaha dan amalan kita dalam
mendekatkan diri kepada Allah SWT. Imam al-Bukhari dan Imam Muslim merekodkan
bahawa Saidatina A’isyah radhiallahu anha menceritakan perihal Nabi SAW apabila
masuk pada sepuluh hari terakhir Bulan Ramadan, baginda akan mengetatkan ikatan
kainnya untuk memberi fokus kepada ibadah malamnya dan mengejutkan juga ahli

keluarganya untuk beribadah tidak seperti malam-malam yang lain.

Dalam hadis lain pula, Rasulullah SAW secara jelas menyeru kepada umatnya untuk
berusaha mencari malam al-Qadr pada sepuluh malam terakhir melalui sabda baginda

yang direkodkan oleh Imam al-Bukhari:

Maksudnya: “Carilah malam al-Qadr pada sepuluh malam terakhir dari bulan Ramadan”.

Justeru, inilah peluang kita untuk merebut tawaran yang tidak terdapat dalam bulan-bulan
lain. Alangkah ruginya jika kita boleh bangun pada waktu malam untuk urusan duniawi

sedangkan kita melepaskan peluang untuk bersujud kepada Allah SWT.

SIDANG JEMAAH YANG DIRAHMATI ALLAH SEKALIAN,

Allah SWT sengaja menyembunyikan ilmu tentang waktu munculnya malam al-Qadr dari
hamba-hamba-Nya supaya mereka memperbanyak amalan pada malam-malam yang
penuh kemuliaan itu dengan solat, zikir dan doa. Selain itu, Allah SWT menyembunyikan
pengetahuan tentang malam itu sebagai usaha untuk menguji mereka sehingga dapat
diketahui siapa yang bersungguh-sungguh dan gigih dalam mencarinya dan siapa pula

yang malas lagi mengabaikannya.

Kesempatan bertemu dengan sepuluh terakhir Ramadan perlu dimanfaatkan dengan
sebaiknya dalam usaha membentuk diri menjadi mukmin yang soleh dan bertakwa.
Bentuklah diri ke arah yang lebih baik dengan menunaikan ketaatan dan meninggalkan
segala larangan-Nya. Allah SWT berfirman dalam Surah al-Ra’du ayat 11:

Maksudnya: “Sesungguhnya Allah tidak mengubah apa yang ada pada sesuatu kaum
sehingga mereka mengubah apa yang ada pada diri mereka sendiri. Dan apabila Allah
menghendaki untuk menimpakan kepada sesuatu kaum bala bencana (disebabkan
kesalahan mereka sendiri), maka tiada sesiapa pun yang dapat menolak atau menahan
apa yang ditetapkan-Nya itu, dan tidak ada sesiapa pun yang dapat menolong dan
melindungi mereka selain daripada-Nya”.

SIDANG JEMAAH YANG DIRAHMATI ALLAH,

Bersempena dengan Bulan Ramadan yang mulia ini, saya menyeru kepada sidang
Jemaah sekalian untuk meninggalkan segala perbuatan mazmumah dan sia-sia seperti
mengumpat, marah, kedekut, membazir dan perkara-perkara yang memudaratkan seperti
tabiat merokok. Semua orang tahu bahawa asap rokok mahupun wap rokok elektronik
atau vape juga mencemarkan udara sekeliling dan meninggalkan kesan mudarat kepada
mereka yang berada di sekelilingnya.

Para ulama’ muktabar terdahulu dan sekarang serta agensi berkaitan telah mengeluarkan
hujah dan pandangan tentang pengharaman merokok berdasarkan dalil syar’i serta bukti
perubatan yang saintifik menunjukkan merokok merupakan punca kepada pelbagai jenis

penyakit yang boleh menyebabkan maut dan pelbagai penyakit kronik.

Atas matlamat ini, dalam meningkatkan kesedaran dan rasa tanggungjawab bagi
memerangi masalah merokok di Malaysia, pada hari ini, Kerajaan melalui Kementerian
Kesihatan Malaysia (KKM) dan Jabatan Kemajuan Islam Malaysia (JAKIM)
melancarkan Program Perkhidmatan Berhenti Merokok mQuit. Program ini
menekankan matlamat Generational End Game (GEG) atau Generasi Penamat yang
akan melarang aktiviti merokok dalam kalangan generasi muda iaitu mereka yang lahir
pada tahun 2005. Kepada golongan yang sudah terjebak dengan tabiat merokok, mereka
diseru untuk mengunjungi fasiliti kesihatan baik di sektor awam atau sektor swasta yang

menawarkan perkhidmatan berhenti merokok.
3



EIIJAKIM Khutbah Jumaat Pecutan Akhir Ramadan

SIDANG JEMAAH YANG DIRAHMATI ALLAH,

Saya turut mengambil kesempatan untuk mengajak seluruh Jemaah mengambil cakna
tentang nasib umat Islam di Palestin ketika ini terus diuji dengan keganasan dan
kebiadaban zionis Yahudi dengan serangan terbaharu yang bukan sahaja mencemari
Bulan Ramadan al-Mubarak, tetapi juga mencemari kesucian Masjidil Agsa. Jumaat baru-
baru ini sekali lagi merekodkan kebiadaban dan kekejaman zionis Yahudi yang
memulakan serangan ke atas umat Islam di dalam Masjidil Agsa. Mereka turut
merosakkan Musolla al-Qibli yang berada di kawasan Masjidil Agsa tersebut. Justeru,
dalam kemuliaan Ramadan dan Hari Jumaat yang padanya ada waktu mustajab doa ini,
dari lubuk hati yang dalam, saya menyeru seluruh umat Islam untuk memanjatkan doa
kepada Allah SWT, sebagai senjata jarak jauh untuk membantu saudara-saudara kita di

Palestin bagi menumpaskan zionis Yahudi dan menyelamatkan al-Agsa.

Mudah-mudahan juga mereka terus tabah, sabar dan dipelihara oleh Allah SWT dari
keganasan zionis Yahudi yang tidak berperikemanusiaan ini. Semoga Allah membuka
pintu hati pemimpin-pemimpin umat Islam di seluruh dunia sehingga menemukan cara
dan tindakan terbaik untuk menangani penindasan yang tidak henti-henti ke atas umat

Islam Palestin.

Sebagai kesimpulannya, saya ingin meninggalkan beberapa pesanan kepada Jemaah
sekalian:

Pertama: Rebutlah peluang keberadaan kita dalam sepuluh hari terakhir Ramadan untuk
meningkatkan usaha melaksanakan amal ibadah sebanyak-banyaknya.

Kedua: Bersempena Bulan Ramadan al-Mubarak ini, tinggalkan perkara yang sia-sia dan
membazir seperti tabiat merokok kerana ia bukan sahaja memudaratkan diri sendiri
bahkan membahayakan orang di sekelilingnya juga.

Dan ketiga: Kesempatan berada dalam penghujung Ramadan perlu kita manfaatkan
dengan mendoakan kesejahteraan dan keselamatan umat Islam di Palestin yang tidak

henti-henti ditindas oleh zionis Yahudi.

Firman Allah SWT dalam Surah al-Bagarah ayat 195:

Maksudnya: “Dan belanjakanlah (apa yang ada pada kamu) kerana (menegakkan)
agama Allah, dan janganlah kamu sengaja mencampakkan diri kamu ke dalam bahaya
kebinasaan (dengan bersikap bakhil); dan baikilah (dengan sebaik-baiknya segala usaha
dan) perbuatan kamu; kerana sesungguhnya Allah mengasihi orang-orang yang berusaha

memperbaiki amalannya”.

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu kepada-Mu
agar Engkau ampunkan segala dosa yang telah kami lakukan selama ini. Hindarkanlah
kami dari sebarang bala bencana, waba' penyakit, perbuatan-perbuatan keji dan munkar,
seperti rasuah, salah guna kuasa dan hiburan yang melalaikan. Hanya kepada-Mu jua Ya
Allah, tempat kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisihan yang
berpanjangan. Jadikanlah kami dan keturunan kami orang-orang yang istigamah
mendirikan solat secara berjemaah serta tekun mengimarahkan masjid. Sesungguhnya
hanya kepada-Mu jua Ya AIIah doa kami mohon diperkenan dan dlterlma

